
					இப்பக்கம் மெய்ப்பு பார்க்கப்படவில்லை
52 பூர்ணசந்திரோதயம்-3 பகையரசனால் அனுப்பப்பட்ட உள்ளாளாக நீர் இருந்தாலும் இருக்கலாம். ராஜாங்க சம்பந்தமான ரகசியங்களை எல்லாம் அறிந்து வரும்படி அந்த அரசனால் நீர் அனுப்பப்பட்டவராக இருந்தாலும் இருக்கலாம். உண்மையில் நீர் யார் என்பதை நாங்கள் மற்றவர்களிடம் விசாரித்து நிஜத்தை அறிந்து கொள்ளுகிற வரையில் நீர் தயை செய்து இதோ பக்கத்திலுள்ள சிறைச்சாலையில் இருந்துவர வேண்டும். இதோ நிற்கும் போலீஸ் அதிகாரி உமக்கு வழிகாட்டி உம்மை அழைத்துக் கொண்டுபோவார். தயைசெய்து அவரோடு கூடப்போம்” என்று அழுத்தமாகக் கூறினார்.
எதிர்பார்க்காத அந்த வார்த்தையைக் கேட்ட கலியாண சுந்தரம் மிகுந்த பிரமிப்பும் கலக்கமும் அடைந்து, 'ஐயா! நான் சொல்வதைக் கொஞ்சம் பொறுமை யோடு கேட்க வேண்டும். நீங்கள் எண்ணுகிறபடி நான் பகை அரசனால் அனுப்பப்பட்ட ஒற்றனல்ல. நான் என் பெயரை மாற்றி வைத்துக்கொண்டதற்கு வேறே தக்க முகாந்திரம் இருக்கிறது. நீங்கள் பிரயாசைப்பட்டு வேறிடங்களில் விசாரித்து அறிந்து கொள்ளும் துன்பமில்லாமல் என்னுடைய வரலாற்றை எல்லாம் நானே சொல்லிவிடுகிறேன்; நீங்கள் சுலபமாகவே எல்லா விஷயங்களையும் தெரிந்துகொள்ளலாம்' என்றான். அதைக்கேட்ட போலீஸ் கமிஷனர் புரளியாக நகைத்து, 'எந்த வழக்கிலும் குற்றவாளி தனக்கு அனுகூலமாகவேதான் விஷயங்களைச் சொல்லிக் கொள்ளுவான். உம்முடைய பெயரை மாற்றி வைத்துக் கொள்ளத் தக்க சாமர்த்தியம் வாய்ந்த நீர் அதற்குத்தகுந்தபடி ஏதாவது கட்டுக்கதை சொல்லத் தெரிந்து கொள்ளாமலா இருப்பீர். கைதிகள் சொல்வதையே நியாயாதிபதிகள் முடிவாகவும் உண்மையாகவும் வைத்துக் கொண்டால் விசாரணை எதற்கு? சாட்சிகள் எதற்கு? ஒன்றும் தேவையில்லை. நீர் சொல்வது விநோதமாக இருக்கிறது. தயை செய்து நீர் போய் சிறைச்சாலையில் இரும். நாங்கள் விசாரணை

		 இப்பக்கம் கடைசியாக 9 ஆகத்து 2018, 15:40 மணிக்குத் தொகுக்கப்பட்டது.
	அனைத்துப் பக்கங்களும் படைப்பாக்கப் பொதுமங்கள் அனுமதியுடன் பகிரப்பட்டுள்ளன; கூடுதலான கட்டுப்பாடுகளுக்கு உட்படலாம்.

